
DISKUSSJONI DWAR SUĠĠETTI LI GĦANDHOM JIĠU DISKUSSI MILL-KUMITAT

IĊ-CHAIRPERSON (Onor. Emmanuel Mallia): Onor. Membri, jien informat li fil-passat dan il-Kumitat kellu daqsxejn diffikultajiet biex jiltaqa’ u ninsab informat ukoll li ċerti rapporti jmorru lura għall-2015. Ovvjament ma nixtieqx li l-futur ta’ dan il-Kumitat, li fl-opinjoni tiegħi jista’ jkun interessanti ħafna, ikollu din ir-repetizzjoni. Jien kont irċevejt email mingħand l-Onor. Claudio Grech sabiex inlaqqgħu dan il-Kumitat u kont spjegajtlu x’kienu d-diffikultajiet li konna qed insibu. Illum l-Onor. Grech jinsab imsiefer imma naħseb li l-iskop ta’ din il-laqgħa hija waħda ta’ soul searching, fis-sens biex naraw daqsxejn x’jista’ jkollna fuq l-aġenda tagħna u liema huma dawk l-istituzzjonijiet li nistgħu nistiednu hawnhekk sabiex iressqu r-rapporti tagħhom u jagħtuna l-veduti tagħhom. Ovvjament se nisma’ wkoll il-proposti tagħkom dwar dak li taħsbu li għandna niddiskutu. 

Nixtieqkom tgħiduli wkoll liema huma l-aħjar ġranet li fihom jista’ jitlaqqa’ dan il-Kumitat, jiġifieri jekk hux nhar ta’ Tnejn, nhar ta’ Tlieta jew nhar ta’ Erbgħa u jekk hux filgħaxijiet jew inkella aktar kmieni. Naf li l-iskeda tagħna hija waħda stretta imma nitlobkom tagħtuni l-veduti tagħkom. Il-Ministru Edward Scicluna.

ONOR. EDWARD SCICLUNA (Ministru għall-Finanzi): Sur President, li rrid ngħid hu li peress li dan il-Kumitat jiffoka fuq affarijiet li jaqgħu taħt id-dekasteru tiegħi, avolja mhux bilfors irrid inkun hawn jien, imma nixtieq li timblokka dawk il-jumejn fix-xahar, li jiġu t-Tnejn u t-Tlieta, li fihom isiru l-Eurogroup u l-ECOFIN.  Jiġifieri l-laqgħat tagħna nistgħu nagħmluhom nhar ta’ Erbgħa. Nerġa’ ngħid mhux bilfors irrid nkun preżenti jien għal kull laqgħha imma tajjeb li wieħed ikun jaf li l-Ministru mhux se jkun preżenti minħabba li jkun qiegħed jattendi l-laqgħa tal-Eurogroup u tal-ECOFIN. Nista’ ngħaddilek il-ġranet ta’ sena sħiħa ħalli tkun taf bihom minn qabel. Kif għedtilkom nhar ta’ Erbgħa mhux problema imma jista’ ikun li nhar ta’ Tnejn jew nhar ta’ Tlieta jkun tajjeb ukoll.     

It-tieni punt li xtaqt nagħmel hu li ssir diskussjoni fuq dawk is-suġġetti li huma marbutin bil-liġi li jridu jiġu diskussi bilfors f’dan il-Kumitat. Mela jekk l-ESM għandu jiġi jagħti rendikont lil dan il-Kumitat, mela naraw li dak jitniżżel fil-kalendarju tagħna. Pereżempju, il-Gvernatur tal-Bank Ċentrali jiġi mgħajjat żgur darba fis-sena. Idealment jiġu msejħa l-istituzzjonijiet kollha, bħal pereżempju l-iStock Exchange kif ukoll l-MFSA. Imbagħad hemm is-suġġetti li huma standard, jekk hux Central Bank, jekk hux qed nitkellmu fuq financial stability ikun topic, jekk l-MFSA qed nitkellmu fuq supervision, huma particulars, affarijiet li from to time jiġu fil-mira.  

Pereżempju bħalissa qed nitkellmu fuq l-ESMA, fuq il-European Banking Authority u fuq affarijiet bħal dawn. Jiġifieri għandek dawk is-suġġetti li huma standard li kważi kważi nistgħu nippjanawhom anke minn tliet xhur qabel u ninkluduhom fil-kalendarju tagħna. Imbagħad għandek suġġetti oħra li jiġu mitluba għad-diskussjoni sew min-naħa tal-Gvern u sew min-naħa tal-Oppożizzjoni li jkunu interessanti li niddiskutuhom.  

IĊ-CHAIRPERSON: L-Onor. De Marco.

ONOR. MARIO DE MARCO: Sur President, jiena naqbel perfettament mal-Ministru, u jekk nistgħu niltaqgħu fil-ħinijiet tal-Parlament ikun aħjar għal kulħadd. Min-naħa tiegħi nhar ta’ Erbgħa tajjeb imma nistgħu nagħmluha nhar ta’ Tnejn jew nhar ta’ Tlieta. Naraw daqsxejn l-iskeda tal-Ministru u meta jsiru l-laqgħat tal-ECOFIN u tal-Eurogroup. F’dak li għandu x’jaqsam ma’ suġġetti oħra naqbel li dawk l-istituzzjonijiet li legalment jagħmlu numru ta’ rapporti perjodiċi ... Jista’ jkollok sitwazzjonijiet fejn avolja ma nagħmlux hekk, xorta waħda jkollna interess li niddiskutu dak ir-rapport. Apparti l-awtoritajiet għandna wkoll il-Kamra tal-Kummerċ u l-GRTU li jkun utli wkoll li niltaqgħu magħhom. B’hekk inkunu qegħdin inwessgħu d-diskussjonijiet, anke għall-interess privat u għall-għaqdiet li jirrappreżentawhom.  

Imbagħad għandna issues ekonomiċi topiċi, bħal pereżempju l-impatt tal-Brexit fuq l-ekonomija tagħna, diskussjonijiet fuq il-FinTech u l-Bitcoin, li bħalissa huma suġġetti li qed jiġu diskussi ħafna. Imbagħad għandna updates fuq affarijiet oħra biex naraw l-andament ekonomiku ta’ pajjiżna kif inhu sejjer, fosthom ir-rapporti li joħorġu mill-Bank Ċentrali, li nkunu rridu niddiskutuhom minn żmien għal żmien. L-istess ħaġa rridu nagħmlu fuq ir-rapporti li joħorġu mill-Uffiċċju Nazzjonali tal-Istatistika. 

ONOR. CLAYTON BARTOLO: Fir-rigward tas-suġġetti naqbel perfettament mal-Ministru u mal-Onor. de Marco. Li nitlob biss li meta nagħmlu l-Kumitat nevitaw nhar ta’ Tlieta peress li f’dik il-ġurnata normalment jiltaqa’ il-Kumitat Permanenti dwar il-Kontijiet Pubbliċi. Bħalissa dan il-Kumitat qed jiltaqa’ mill-4.30 p.m sas-6.00 p.m għax imbagħad nissospendu l-laqgħa fis-6.00 p.m minħabba l-ħin tal-mistoqsijiet parlamentari fil-Plenarja, u jekk ikollna bżonn inkomplu dik il-laqgħa partikolari, nerġgħu nkomplu wara s-6.30 p.m. Naturalment kemm iddum id-diskussjoni jiddependi minn kemm ikun hemm xhieda u x’suġġett inkunu qed niddiskutu. Hemmhekk diġà għandna arranġament biex niltaqgħu darba fil-ġimgħa. U allura ladarba t-Tnejn u t-Tlieta jaħbtu mal-laqgħat li għandu l-Ministru, nissuġġerixxi li niltaqgħu nhar ta’ Erbgħa.  

IĊ-CHAIRPERSON: Persważ li nistgħu nagħmluha dakinhar. L-Onor. Zammit Lewis.

ONOR. EDWARD ZAMMIT LEWIS: Sur President, jien ukoll ningħaqad ma’ dak li qalu l-Ministru Scicluna u l-Onor. de Marco dwar l-entitajiet regolatorji li rridu niddiskutuhom u li huma parti mill-iskeda tagħna. Ma ninsewx tnejn minnhom li jifformaw parti sostanzjali mill-GDP tagħna, u hawnhekk qiegħed nirriferi  għall-Awtorità tal-Logħob u l-Lotteriji u l-Awtorità għas-Servizzi Finanzjarji ta’ Malta (MFSA). Pereżempju l-Malta Gaming Authority ħarġet White Paper u se tibda timplimenta xi tibdil, kemm strutturalment u kemm fir-regime regolatorju tagħha. Għaldaqstant preżentazzjoni min-naħa tagħha hija pertinenti. Nemmen li aktar milli l-entitajiet irridu niddiskutu l-issues għax huma li jolqtu l-aktar lin-nies, jiġifieri li jkollna update mill-kumitat tal-Brexit, li ġie ffurmat mill-Gvern, hija xi ħaġa relevanti ħafna. 

Suġġett ieħor li jolqot it-tkabbir ekonomiku ta’ pajjiżna f’sens wiesa’ huwa mal-entità Jobsplus dwar id-domanda ta’ ħaddiema barranin biex isostnu t-tkabbir ekonomiku ta’ pajjiżna. Din hija xi ħaġa li ssemmiet fl-Ernst and Young Conference l-ġimgħa l-oħra f’side meeting li kien hemm u naħseb li huwa suġġett li jolqot lin-nies għax hija ta’ sfida għalina u hija xi ħaġa ongoing. Mill-bqija mhux se nirrepeti dawk is-suġġetti li diġà semmew ta’ qabli, li kollha huma suġġetti interessanti u li bihom naħseb li mlejna l-aġenda ta’ dan il-Kumitat u li nistgħu niltaqgħu darba fil-ġimgħa żgur.  

IĊ-CHAIRPERSON: Grazzi. Li hemm pressing bħalissa huwa r-rapport tas-Sur Alfred Camilleri. 

IS-SINJURA ANNA COLEIRO (Segretarja tal-Kumitat): Dan suppost li għamilnieh f’Marzu li għadda imma peress li dak iż-żmien ma konniex ...  

IĊ-CHAIRPERSON: Għal din il-laqgħa għandna żewġ ġranet proposti li huma l-21 jew it-22. Tajbin għalikom dawk id-dati? 

ONOR. EDWARD SCICLUNA: Sur President, li niltaqgħu darba fix-xahar ma nafx jekk huwiex ftit jew ħafna. Fl-opinjoni tiegħi niltaqgħu darba fix-xahar u mbagħad jekk jinqala’ xi suġġett straordinarju li rridu niddiskutuh bilfors naraw li ndaħħlu ġurnata oħra. Rigward ġurnata li fiha nistgħu nlaqqgħu dan il-Kumitat forsi nistgħu mmorru għal nhar ta’ Tnejn biex inkunu siguri. 

IĊ-CHAIRPERSON: Naf li s-Sur Camilleri jkollu ħafna u ħafna x’jagħmel u fil-fatt indikalna hu stess id-dati tal-21 u t-22 ta’ Novembru. U peress li dan l-update huwa xi ħaġa urġenti u li suppost sar f’Marzu ...
 
ONOR. EDWARD SCICLUNA: L-EuroGroup is on the 6th and 7th of November. Jien kont qed ngħid li l-ġimgħa ta’ wara jew fi żmien ġimagħtejn ...  

IĊ-CHAIRPERSON: Jien mhux qed ngħid fuq il-laqgħat perjodiċi ta’ dan il-Kumitat imma fuq din it-talba partikolari.  

ONOR. EDWARD SCICLUNA: Mela nagħmluha fit-22 ta’ Novembru. 

IĊ-CHAIRPERSON: Għandkom xi ħaġa oħra x’niddiskutu? (Onor. Membri: Le) Mela niltaqgħu fit-22 ta’ Novembru. Nirringrazzjakom.

Fis-6:53 p.m. il-laqgħa ġiet fi tmiemha u l-Kumitat aġġorna għal data li kellha tiġi komunikata iktar tard.

